
Með tilkomu tölvanna hafa aðferðir og hugsunarháttur við lausn hagnýtra stærð​fræðilegra viðfangsefna tekið miklum breytingum. Tölulegar aðferðir greiða leið til lausnar á flóknustu diffurjöfnum, fylkjareikningur er lipurt verkfæri þegar tölvan sér um reikninginn og tölfræðileg úrvinnsla umfangsmikilla gagna verður við​ráðanleg.


Flestir eða allir framhaldsskólar ráða nú yfir tölvukosti sem gerir kleift að kynna nemendum þessar nýju aðferðir. Kennslubækur miðast þó yfirleitt enn við fyrri tíma og gera ráð fyrir að nemendur leysi öll dæmi í höndunum með aðstoð reiknivélar. Þessi bók er tilraun til þess að bæta þar úr skák. Hún er samin til kennslu í hagfræðideild að loknum áfanga 463, en ætti ekki síður að henta sem námsefni fyrir síðustu áfangana í stærðfræði á náttúrufræðibraut eftir áfanga 403.


Efni bókarinnar miðast við að nemendur kunni skil á vektorreikningi, þekki margliður og önnur algeng föll og hafi kynnst diffrun og heildunarreikningi. Ekki er lögð áhersla á formleg rök stærðfræðinnar heldur reynt með aðstoð tölvunnar að veita nemendum innsýn í tölfræði og túlkun tölulegra upplýsinga. Í annarri bók af svipuðu tagi er fjallað um diffurjöfnur og fylkjareikning. 


Bókinni fylgir safn af vefsíðum þar sem efni hennar er dregið saman í styttra máli og aukið við það ýmsu ítarefni. Meðal annars er töflureiknirinn Excel notaður til að birta sýnidæmi sem nemendur geta skoðað í gagnvirku umhverfi, breytt að vild og notað til eigin þarfa.


Vefsíðurnar er meðal annars að finna á Skólaneti Verzlunarskóla Íslands á vef​slóðinni http://www.verslo.is/Skolanet/Kennsluefni/Stfr/ og öllum er frjálst að afrita þær og nota að vild. Ennfremur er vefurinn til í einni þjappaðri skrá á Skólanetinu og eru lesendur hvattir til að sækja þá skrá, setja vefinn upp heima hjá sér og skoða hann samhliða lestri bókarinnar.

Reykjavík í janúar 2000

Freyr Þórarinsson

